
TO‘G‘RIDAN-TO‘G‘RI XORIJIY INVESTITSIYALAR OQIMINI  
BOSHQARISH STRATEGIYALARINING NAZARIY ASOSLARI  

VA ULARNI TASNIFLASHGA YONDASHUVLAR 

Annotatsiya. Maqolada to’g’ridan-to’g’ri xorijiy investitsiyalar (TTXI) oqimini boshqarish 
strategiyalarining nazariy asoslari tizimli tahlil qilingan. Monopolistik ustunlik, mahsulotning hayotiy 
sikli, internalizatsiya, eklektik (OLI) paradigma va investitsion rivojlanish yo’li nazariyalarining qabul 
qiluvchi mamlakat boshqaruv strategiyasi uchun uslubiy ahamiyati ochib berilgan. Muallif 
yondashuvi asosida “TTXI oqimini boshqarish strategiyasi” tushunchasiga ta’rif berilgan, 
strategiyalarni yetti mezon bo’yicha tasniflash taklif etilgan. Tasnifga “natijaga bog’liqlik darajasi” 
mezoni kiritilib, hajmga yo’naltirilgan va natijaga yo’naltirilgan strategiyalar farqlangan. 
Strategiyaning konseptual modeli va samaradorlikni baholash ko’rsatkichlari tizimi ishlab chiqilgan. 
Natijalar O’zbekistonda TTXI oqimini boshqarish strategiyasini ishlab chiqish va baholashda uslubiy 
asos bo’lib xizmat qiladi. 
Kalit so‘zlar: to’g’ridan-to’g’ri xorijiy investitsiyalar, investitsiya oqimi, boshqarish strategiyasi, OLI 
paradigmasi, investitsion rivojlanish yo’li, strategiyalar tasnifi, natijaga yo’naltirilgan rag’batlantirish. 
 
Аннотация. В статье систематизированы теоретические основы стратегий управления 
потоками прямых иностранных инвестиций (ПИИ) и раскрыто значение ключевых теорий 
ПИИ, включая парадигму OLI и путь инвестиционного развития, для стратегии принимающей 
страны. Дано авторское определение понятия стратегия управления потоками ПИИ, 
предложена классификация стратегий по семи критериям с новым критерием степень 
привязки к результату. Разработаны концептуальная модель стратегии и система 
показателей оценки её эффективности, применимые для Узбекистана. 
Ключевые слова: прямые иностранные инвестиции, инвестиционный поток, стратегия 
управления, парадигма OLI, путь инвестиционного развития, классификация стратегий, 
стимулирование, ориентированное на результат. 
 
Abstract. The article systematises the theoretical foundations of strategies for managing foreign direct 
investment (FDI) flows and shows the relevance of key FDI theories, including the OLI paradigm and 
the investment development path, for a host country’s strategy. The author defines the concept of an 
“FDI flow management strategy” and proposes a classification of strategies by seven criteria, including 
a new criterion, the “degree of outcome linkage”. A conceptual model of the strategy and a set of 
indicators for assessing its effectiveness, applicable to Uzbekistan, are developed. 
Keywords: foreign direct investment, investment flow, management strategy, OLI paradigm, 
investment development path, classification of strategies, outcome-based incentives. 

 
KIRISH 
Bugungi globallashuv sharoitida to‘g‘ridan-to‘g‘ri xorijiy investitsiyalar (TXI) 

mamlakatlarning iqtisodiy o‘sishini ta’minlash, ishlab chiqarish salohiyatini 
kengaytirish, zamonaviy texnologiyalarni jalb etish hamda xalqaro iqtisodiy 
integratsiyani chuqurlashtirishning muhim omillaridan biri hisoblanadi. Xorijiy 
kapital oqimlarining hajmi va yo‘nalishi nafaqat investitsiya muhitining 
jozibadorligiga, balki davlat tomonidan amalga oshirilayotgan investitsiya 

siyosati, institutsional mexanizmlar va strategik boshqaruv yondashuvlariga ham 
bevosita bog‘liq. Shu sababli TXI oqimini samarali boshqarish, uning ustuvor 
tarmoqlar va hududlarga yo‘naltirilishini ta’minlash hamda investitsiyalarning 
uzoq muddatli iqtisodiy samaradorligini oshirish masalalari alohida ilmiy-amaliy 
ahamiyat kasb etmoqda. 

TXI oqimini boshqarish strategiyalari mamlakatning iqtisodiy rivojlanish 
darajasi, investitsiya salohiyati, bozor hajmi, institutsional muhit va milliy 
iqtisodiyotning ustuvor yo‘nalishlaridan kelib chiqib shakllanadi. Mazkur 
strategiyalarni nazariy jihatdan asoslash va ularni muayyan mezonlar asosida 
tasniflash xorijiy investitsiyalarni jalb etishning mavjud mexanizmlarini tizimli 
baholash imkonini beradi. Shu nuqtayi nazardan, TXI oqimini boshqarish 
strategiyalarining mazmun-mohiyatini ochib berish, mavjud nazariy 
yondashuvlarni umumlashtirish hamda ularni maqsad, vosita, boshqaruv darajasi 
va kutilayotgan iqtisodiy natijalar bo‘yicha tasniflash mazkur tadqiqotning 
muhim nazariy yo‘nalishlaridan biri hisoblanadi. 

Shuningdek, zamonaviy sharoitda TXI oqimini boshqarish faqat xorijiy 
kapitalni jalb qilish bilan cheklanmay, investitsiyalarning iqtisodiyot 
tarmoqlaridagi tarkibiy o‘zgarishlarga ta’siri, texnologik yangilanish, eksport 
salohiyatini oshirish, yangi ish o‘rinlarini yaratish va mahalliy ishlab 
chiqaruvchilar bilan kooperatsiyani rivojlantirish kabi natijalarni ham qamrab 
oladi. Shu bois mazkur strategiyalarni kompleks yondashuv asosida o‘rganish va 
ilmiy jihatdan tasniflash xorijiy investitsiyalarni boshqarishning samarali 
mexanizmlarini shakllantirish uchun nazariy asos bo‘lib xizmat qiladi.  

Jahon iqtisodiyotida to’g’ridan-to’g’ri xorijiy investitsiyalar (TTXI) kapital, 
texnologiya va boshqaruv tajribasini mamlakatlar o’rtasida uzatishning asosiy 
kanallaridan biri bo’lib qolmoqda. BMT Savdo va taraqqiyot konferensiyasi 
(UNCTAD) ma’lumotlariga ko’ra, 2025 yilda global TTXI oqimi ikki yillik 
pasayishdan so’ng 6 foizga o’sib, 1,6 trln AQSh dollariga yetgan. Shundan 
rivojlanayotgan mamlakatlarga 901 mlrd dollar, rivojlanayotgan Osiyo 
mamlakatlariga esa 644 mlrd dollar to’g’ri kelgan . Strategik tarmoqlarning global 
“grinfild” loyihalar qiymatidagi ulushi 2020 yildagi 16 foizdan 2025 yilda  
44 foizga oshgan [15]. Bu mamlakatlar o’rtasida investitsiyalar hajmi uchun emas, 
balki ularning sifati uchun raqobat keskinlashayotganini ko’rsatadi. Natijada TTXI 
jalb qilish o’z-o’zidan kechadigan jarayondan maqsadli boshqariladigan strategik 
jarayonga aylanmoqda. 

O’zbekistonda so’nggi yillarda investitsiya muhitini isloh qilishga katta 
e’tibor qaratildi. “Investitsiyalar va investitsiya faoliyati to’g’risida”gi Qonun 
(25.12.2019, O’RQ-598), 2022-2026 yillarga mo’ljallangan Yangi O’zbekistonning 
taraqqiyot strategiyasi (PF-60, 28.01.2022) va “O’zbekiston - 2030” strategiyasi 
(PF-158, 11.09.2023) xorijiy kapitalni jalb qilishni iqtisodiy siyosatning ustuvor 
yo’nalishi sifatida belgilab berdi. Rasmiy statistika ma’lumotlariga ko’ra,  
2025 yilda to’g’ridan-to’g’ri xorijiy investitsiyalar hajmi 46,9 foizga oshib, asosiy 
kapitalga kiritilgan investitsiyalarning 40,5 foizini tashkil etgan. UNCTAD hisob-

kitobiga ko’ra, mamlakatdagi TTXI jamg’armasi 2024 yildagi 20,5 mlrd dollardan 
2025 yilda 26 mlrd dollarga yetgan. 

Shunga qaramay, ilmiy adabiyotlarda “TTXI oqimini boshqarish strategiyasi” 
tushunchasining yagona ta’rifi shakllanmagan. Mavjud tasniflar esa asosan xorijiy 
investor motivlariga (firma darajasi) tayanadi. Qabul qiluvchi davlatning 
boshqaruv qarorlari (makro va mezo daraja) nuqtai nazaridan ishlab chiqilgan 
tizimli tasnif yetarli emas. Natijada amaliyotda strategik maqsadlar asosan 
investitsiya hajmi bilan belgilanadi. 

 
ADABIYOTLAR TAHLILI 
TTXI nazariyasining shakllanishi S.Haymer va Ch.Kindlberger 

tadqiqotlaridan boshlanadi. Ular xorijiy investitsiyani bozorlar nomukammalligi 
sharoitida firmaning monopolistik ustunliklardan (texnologiya, brend, miqyos 
samarasi) foydalanish shakli sifatida talqin qilgan R.Vernon mahsulotning hayotiy 
sikli nazariyasida ishlab chiqarish mahsulot yetuklashgan sari xarajatlari past 
mamlakatlarga ko’chishini asoslagan. 

P.Bakli va M.Kasson internalizatsiya nazariyasida transmilliy 
korporatsiyalar tashqi bozorlar orqali bitim tuzish xarajatlari yuqori bo’lganda 
faoliyatni ichki tarmoq ichida tashkil etishini ko’rsatgan. K. Kojima esa “savdoga 
yo’naltirilgan” va “savdoga qarshi” investitsiyalarni farqlab, investitsiyalar qabul 
qiluvchi mamlakatning qiyosiy ustunliklariga mos kelgandagina tashqi savdo va 
o’sishni rag’batlantirishini isbotlagan. Bu xulosa zamonaviy selektiv (tanlab jalb 
qilish) strategiyalarining nazariy asosini tashkil etadi. 

Nazariy qarashlarni J. Danning o’zining eklektik paradigmasida (OLI) 
umumlashtirgan. Unga ko’ra, TTXI egalik (O), joylashuv (L) va internalizatsiya (I) 
ustunliklari bir vaqtda mavjud bo’lganda yuzaga keladi. J. Danning investitsion 
rivojlanish yo’li (IDP) konsepsiyasida mamlakatning kiruvchi va chiquvchi 
investitsiyalar pozitsiyasi uning rivojlanish darajasiga qarab besh bosqichda 
o’zgarishini ko’rsatgan. Keyinchalik bu konsepsiya globallashuv sharoitiga 
moslashtirilgan. J. Danning va S. Lundan investorlarning to’rt asosiy motivini 
ajratgan: resurs izlovchi, bozor izlovchi, samaradorlik izlovchi va strategik aktiv 
izlovchi investitsiyalar. M. Porter esa milliy raqobat ustunligi va klasterlarning 
joylashuv omili sifatidagi rolini asoslagan. 

TTXIning qabul qiluvchi iqtisodiyotga ta’siri bo’yicha tadqiqotlar 
boshqaruvning zarurligini ko’rsatadi. E. Borenstayn, J. De Gregorio va J.V.Li 
investitsiyalar iqtisodiy o’sishga faqat mamlakatda inson kapitali ma’lum 
darajaga yetganda ijobiy ta’sir qilishini aniqlagan. M. Blomstryom va A. Kokko 
texnologik “yoyilish” samaralari avtomatik ravishda yuzaga kelmasligini 
ko’rsatgan. S. Lall va R. Narula esa rivojlanayotgan mamlakatlarda TTXIdan to’liq 
foyda olish uchun faol sanoat va investitsiya siyosati zarurligini ta’kidlagan. 

Investitsiyalarni rag’batlantirish nazariyasida L. Uells va A. Uint targ’ibot 
faoliyatini uch funksiyaga ajratgan mamlakat imijini shakllantirish, 
investitsiyalarni generatsiya qilish va investorlarga xizmat ko’rsatish. 
H.Lyovendal targ’ibotning bosqichma-bosqich tizimli modelini taklif etgan. 

T.Harding va B. Javorchik empirik tahlil asosida investitsiyalarni rag’batlantirish 
agentliklarining ustuvor tarmoqlarni maqsadli tanlashi rivojlanayotgan 
mamlakatlarda ushbu tarmoqlarga TTXI oqimini sezilarli oshirishini isbotlagan. 
OECD ning “Investitsiya siyosati asoslari” hujjati investitsiya siyosatini soliq, 
raqobat, savdo va korporativ boshqaruv siyosatlari bilan uyg’unlashtirishni 
tavsiya etadi. 

Strategik menejmentda G. Mintsberg strategiyani reja, manevr, harakatlar 
modeli, pozitsiya va istiqbol birligi sifatida talqin etgan. Mahalliy tadqiqotlarda D. 
F. Nasirov TTXIning iqtisodiy mohiyatini tahlil qilib, uni davlat tomonidan 
tartibga solish mexanizmlarini takomillashtirish bo’yicha takliflar bergan. Jahon 
banki O’zbekiston uchun milliy TTXI strategiyasiga oid tavsiyalarida murakkab va 
bilimtalab tarmoqlarga yuqori sifatli investitsiyalarni jalb qilish zarurligini 
ta’kidlagan. OECD ham barqaror investitsiya siyosati islohotlari yo’l xaritasini 
taklif etgan. 

Adabiyotlar tahlili shuni ko’rsatadiki, fundamental nazariyalar asosan firma 
xulq-atvorini tushuntiradi. Qabul qiluvchi davlatning boshqaruv strategiyasini 
tasniflash masalasi esa tarqoq holda o’rganilgan. Ushbu maqola shu bo’shliqni 
to’ldirishga qaratilgan. 

 
TADQIQOT METODOLOGIYASI 
Tadqiqotning uslubiy asosini dialektik va tizimli yondashuvlar tashkil etadi. 

TTXI oqimini boshqarish strategiyasi maqsadlar, vositalar, natijalar va qayta 
aloqa elementlaridan iborat ochiq tizim sifatida ko’rib chiqilgan. 

Tadqiqotda quyidagi usullar qo’llanilgan 1960-2026 yillarda nashr etilgan 
fundamental asarlar va xalqaro tashkilotlar hisobotlarini tizimli sharhlash, 
nazariyalar evolyutsiyasini o’rganish uchun qiyosiy-tarixiy tahlil, tushunchalarni 
aniqlashtirish uchun abstrakt-mantiqiy fikrlash, strategiyalarni tasniflash uchun 
guruhlash usuli, O’zbekistonning normativ-huquqiy hujjatlarini kontent-tahlil 
qilish, induksiya va deduksiya. 

Axborot bazasi sifatida xorijiy va mahalliy olimlarning ilmiy ishlari, UNCTAD, 
OECD va Jahon banki hisobotlari, O’zbekiston Respublikasining qonun hujjatlari 
hamda rasmiy statistika ma’lumotlaridan foydalanilgan. 

 
TAHLIL VA NATIJALAR 
Nazariyalarning boshqaruv strategiyasi uchun uslubiy ahamiyati. Tahlil 

natijasida har bir fundamental nazariyadan qabul qiluvchi mamlakat strategiyasi 
uchun aniq amaliy xulosa chiqarildi (1-jadval). 

Tahlilning muhim xulosasi shundaki, OLI paradigmasidagi uch ustunlikdan 
qabul qiluvchi davlat bevosita faqat joylashuv (L) ustunliklarini shakllantira oladi. 
Bularga resurslar, bozor sig’imi, xarajatlar, infratuzilma, institutlar sifati va 
rag’batlar kiradi. Internalizatsiya (I) ustunliklariga esa davlat faqat bilvosita, 
shartnoma va huquqiy kafolatlar orqali ta’sir qiladi. Demak, TTXI oqimini 
boshqarish strategiyasining mazmuni, eng avvalo, joylashuv ustunliklarini 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

485 

maqsadli shakllantirish, ularni targ’ib qilish va ularni kerakli investorlar 
motivlariga moslashtirishdan iborat. 

1-jadval 
TTXI nazariyalari va ularning qabul qiluvchi mamlakat  

strategiyasi uchun ahamiyati 

Nazariya Muallif(lar), 
yil Asosiy g’oya Strategiya uchun xulosa 

Monopolistik 
ustunlik 

S. Haymer 
(1960/1976); 

Ch. Kindlberger 
(1969) 

Firma o’ziga xos 
ustunliklarini xorijda 

qo’llaydi 

Ustunlikka ega 
investorlarni aniqlash va 

nishonga olish 

Mahsulot hayotiy 
sikli 

R. Vernon 
(1966) 

Yetuk mahsulot ishlab 
chiqarishi arzon joyga 

ko’chadi 

Mamlakatning sikldagi 
o’rniga mos tarmoqlarni 

tanlash 

Internalizatsiya P. Bakli, M. 
Kasson (1976) 

Bitim xarajatlari yuqori 
bo’lsa, faoliyat 

ichkilashtiriladi 

Shartnoma kafolatlari 
orqali bitim xarajatlarini 

kamaytirish 

Kojima modeli K. Kojima 
(1978) 

Qiyosiy ustunlikka mos 
TTXI savdoni 
kengaytiradi 

Selektiv, eksportga 
yo’naltirilgan strategiya 

Eklektik 
paradigma (OLI) 

J. Danning 
(1988) 

TTXI uchun O, L va I 
ustunliklari birga 

bo’lishi kerak 

Davlat bevosita L 
ustunliklarini boshqaradi 

Investitsion 
rivojlanish yo’li 

J. Danning 
(1981); R. 
Narula, J. 
Danning 
(2000) 

Investitsiya pozitsiyasi 
rivojlanish bosqichiga 

bog’liq 

Strategiyani bosqichga 
moslab vaqti-vaqti bilan 

yangilash 

Raqobat ustunligi 
va klasterlar 

M. Porter 
(1990) 

Joylashuv 
raqobatbardoshligi 

klasterlarda shakllanadi 

Klasterli va hududiy 
strategiyalar 

Investitsiyalarni 
rag’batlantirish 

L. Uells, A. Uint 
(2000); H. 
Lyovendal 

(2001) 

Imij, generatsiya va 
xizmat ko’rsatish 

funksiyalari 

Investorning butun 
hayotiy siklini qamrab 

olish 

 
Xalqaro statistika amaliyotida TTXI bir iqtisodiyot rezidentining boshqa 

iqtisodiyotdagi korxonada uzoq muddatli manfaatdorlik bilan kamida 10 foiz 
ovoz beruvchi ulushga egalik qilishi sifatida belgilanadi. Bu ta’rif investitsiyaning 
o’zini tavsiflaydi, lekin uning oqimini boshqarish jarayonini ochib bermaydi. Shu 
bois muallif quyidagi ta’rifni taklif etadi: 

TTXI oqimini boshqarish strategiyasi - davlatning milliy rivojlanish 
maqsadlaridan kelib chiqib, joylashuv ustunliklarini shakllantirish va targ’ib 
qilish, investorlarni tanlab jalb qilish, ularning faoliyatiga ko’maklashish va 
natijalarini monitoring qilish orqali xorijiy kapital oqimining hajmi, tarkibi, 
yo’nalishi va sifatini maqsadli o’zgartirishga qaratilgan uzoq muddatli, o’zaro 
bog’langan qarorlar va vositalar tizimi. 

Ta’rif mavjud yondashuvlardan uch jihati bilan farq qiladi. Birinchidan, 
boshqaruv obyekti sifatida faqat hajm emas, balki oqimning tarkibi, yo’nalishi va 
sifati ko’rsatilgan. Ikkinchidan, strategiya investorning butun hayotiy siklini 
qamrab oladi: jalb qilish, joylashtirish, qo’llab-quvvatlash va reinvestitsiya. 
Uchinchidan, ta’rifga monitoring orqali qayta aloqa elementi kiritilgan. Bu 
strategiyani statik reja emas, balki moslashuvchan boshqaruv tizimi sifatida 
ko’rish imkonini beradi. 

Adabiyotlardagi tarqoq yondashuvlarni umumlashtirib, muallif TTXI oqimini 
boshqarish strategiyalarini yetti mezon bo’yicha tasniflashni taklif etadi  
(2-jadval). Dastlabki oltita mezon ilmiy adabiyotlardan umumlashtirilgan. 
Yettinchi mezon esa muallif tomonidan kiritilgan. 

2-jadval 
TTXI oqimini boshqarish strategiyalarining takomillashtirilgan tasnifi 

Tasniflash mezoni Strategiya turlari Mazmuni va qo’llanish sharti 

1. Davlatning faollik 
darajasi 

passiv (liberal), faol 
(targ’ibotchi), selektiv (tanlab 

jalb qiluvchi) 

Liberallashtirishdan tarmoq va 
investorlarni maqsadli tanlashgacha 

2. Investorning 
asosiy motivi 

resurs, bozor, samaradorlik 
va strategik aktiv izlovchi 

TTXIga yo’naltirilgan 

Mamlakatdagi joylashuv ustunliklari 
turiga mos keladi 

3. Tarmoq qamrovi Gorizontal, tarmoq-selektiv, 
klasterli 

Barcha tarmoqlar uchun umumiy 
shartlar yoki ustuvor tarmoqlar va 

klasterlar 

4. Hududiy qamrov Milliy, hududiy, zonali (MIZ, 
sanoat zonalari) 

Hududlarning ixtisoslashuvi va 
infratuzilma imkoniyatlariga bog’liq 

5. Investor hayotiy 
sikli bosqichi 

jalb qilish, joylashtirish,  
qo’llab-quvvatlash va 

reinvestitsiya 

Imij va generatsiyadan “yagona 
darcha” va investorga keyingi 

xizmatgacha 

6. Asosiy vosita 

fiskal-moliyaviy, 
institutsional-huquqiy, 

infratuzilmaviy,  
shartnomaviy 

Soliq imtiyozlari, kafolatlar, zonalar, 
investitsiya kelishuvlari, DXSh 

7. Natijaga bog’liqlik 
darajasi (muallif 

mezoni) 

hajmga yo’naltirilgan, 
natijaga yo’naltirilgan 

Imtiyoz kapital hajmiga emas, balki 
bandlik, lokalizatsiya, eksport va 

texnologiya ko’rsatkichlariga 
bog’lanadi 

 
Yettinchi mezonni kiritish zarurati ikki holat bilan asoslanadi. Birinchidan, 

OECD/G20 doirasida kelishilgan global minimal soliq (15 foiz) qoidalari katta 
transmilliy guruhlar uchun an’anaviy soliq ta’tillarining samarasini pasaytiradi. 
Natijada rag’batlantirish vositasini qayta ko’rib chiqish zarurati paydo bo’ladi. 
Ikkinchidan, TTXIning o’sishga ijobiy ta’siri avtomatik emas. Shu sababli davlat 
imtiyozni investor ta’minlaydigan o’lchanadigan natija bilan bog’lashi iqtisodiy 
jihatdan asoslidir. Natijaga yo’naltirilgan strategiyada muvaffaqiyat jalb qilingan 
kapital summasi bilan emas, balki yaratilgan yuqori malakali ish o’rinlari, 
mahalliy yetkazib beruvchilar bilan aloqalar, eksport va texnologiya transferi 
orqali baholanadi. 

Taklif etilgan ta’rif va tasnif asosida TTXI oqimini boshqarish 
strategiyasining olti bosqichli konseptual modeli ishlab chiqildi (1-rasm). Model 
strategik maqsadlardan boshlanib, monitoring natijalari asosida maqsad va 
diagnostikaga qaytuvchi yopiq boshqaruv siklini tashkil etadi. 

 

1-rasm. TTXI oqimini boshqarish strategiyasining konseptual modeli 

Modelning beshinchi va oltinchi bloklarini amalda qo’llash uchun strategiya 
samaradorligini baholash ko’rsatkichlari uch guruhga ajratildi (3-jadval). 

3-jadval 
TTXI oqimini boshqarish strategiyasini baholash ko’rsatkichlari tizimi 

Guruh Ko’rsatkichlar Axborot manbai 

Miqdoriy 
(hajm) 

TTXI sof oqimi va uning YaIMga nisbati, TTXIning 
asosiy kapitalga investitsiyalardagi ulushi, grinfild 

loyihalar soni va qiymati 

To’lov balansi, 
UNCTAD, milliy 

statistika 

Tarkibiy 

Qayta ishlash sanoati va yuqori texnologiyali 
tarmoqlar ulushi, manba-mamlakatlar 

konsentratsiyasi (Herfindal-Hirshman indeksi), 
hududiy taqsimot 

Milliy statistika, 
investitsiya 

agentligi 

Sifat (natija) 

TTXI ishtirokidagi korxonalarning eksportdagi 
ulushi, lokalizatsiya darajasi, yaratilgan yuqori 

malakali ish o’rinlari, reinvestitsiya qilingan 
daromad ulushi 

Korxonalar 
hisobotlari, 

monitoring tizimi 

 
MUHOKAMA 
Olingan natijalar O’zbekiston amaliyoti uchun muhim ahamiyatga ega. 

Birinchidan, IDP konsepsiyasi nuqtai nazaridan mamlakat kiruvchi investitsiyalar 
jadal o’sayotgan, chiquvchi investitsiyalar esa hali kichik bo’lgan bosqichda 
turibdi. Bu bosqichda joylashuv ustunliklarini faol shakllantirish va 
investitsiyalarni tanlab jalb qilish strategiyasi eng samarali hisoblanadi. 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

488 

Ikkinchidan, milliy statistikada qayd etiladigan xorijiy investitsiyalar va 
kreditlarning umumiy hajmi (2025 yilda 43 mlrd dollardan ortiq) bilan to’lov 
balansi metodologiyasi bo’yicha hisoblangan TTXI sof oqimi (2025 yilda qariyb 
4,4 mlrd dollar) o’rtasida sezilarli farq mavjud. Shu sababli strategik maqsadlar 
xalqaro taqqoslanadigan ko’rsatkichlarda ham belgilanishi kerak. Aks holda 
strategiya natijalarini boshqa mamlakatlar bilan solishtirish qiyinlashadi. 

Uchinchidan, taklif etilgan tasnif mamlakat strategiyasini “passiv–faol–
selektiv” va “hajm-natija” o’qlari bo’yicha joylashtirish imkonini beradi. Jahon 
banki tavsiyalarida ta’kidlanganidek, O’zbekiston uchun asosiy vazifa murakkab 
va bilimtalab tarmoqlarga yuqori sifatli investitsiyalarni jalb qilishdir. Bu vazifa 
selektiv va natijaga yo’naltirilgan strategiya turiga to’g’ri keladi. Taklif etilgan 
tasnif va ko’rsatkichlarni ekonometrik tahlil orqali empirik tekshirish keyingi 
tadqiqotlar vazifasi hisoblanadi. 

 
XULOSA VA TAKLIFLAR 
Tadqiqot natijalari asosida quyidagi xulosalar shakllantirildi. Fundamental 

TTXI nazariyalari, avvalo, firma xulq-atvorini tushuntirishga yo‘naltirilgan bo‘lib, 
qabul qiluvchi mamlakat strategiyasini shakllantirish uchun bilvosita, biroq 
muhim uslubiy asos bo‘lib xizmat qiladi. Xususan, OLI paradigmasiga ko‘ra, davlat 
tomonidan boshqarilishi va rivojlantirilishi lozim bo‘lgan asosiy obyektlardan biri 
mamlakatning joylashuv ustunliklari hisoblanadi.  

Tadqiqot doirasida “TTXI oqimini boshqarish strategiyasi” tushunchasiga 
mualliflik ta’rifi berildi. Mazkur ta’rifda boshqaruv obyekti sifatida to‘g‘ridan-
to‘g‘ri xorijiy investitsiyalar oqimining hajmi, tarkibi, yo‘nalishi va sifati, 
strategiyaning qamrovi sifatida esa investorning mamlakatga kirib kelishidan 
boshlab investitsiya faoliyatini amalga oshirish va yakunlashgacha bo‘lgan butun 
hayotiy sikli belgilandi. 

TTXI oqimini boshqarish strategiyalarini yetti mezon asosida tasniflash taklif 
etildi. Shuningdek, muallif tomonidan kiritilgan “natijaga bog‘liqlik darajasi” 
mezoni global minimal soliq sharoitida investitsiyalarni rag‘batlantirish 
siyosatini qayta ko‘rib chiqish va berilayotgan imtiyozlarning iqtisodiy 
natijadorligini baholash uchun nazariy asos yaratadi. 

Tadqiqot natijasida TTXI oqimini boshqarishning olti bosqichli konseptual 
modeli hamda uch guruhga birlashtirilgan baholash ko‘rsatkichlari tizimi ishlab 
chiqildi. Mazkur yondashuv investitsiya oqimini faqat jalb qilingan mablag‘lar 
hajmi orqali emas, balki uning tarkibiy xususiyatlari, iqtisodiy samaradorligi va 
kutilayotgan natijalari asosida kompleks baholash imkonini beradi.  

Amaliy taklif sifatida O‘zbekistonda TTXI oqimini boshqarish strategiyasini 
ishlab chiqishda investitsiyalar bo‘yicha maqsadli ko‘rsatkichlarni faqat hajm 
jihatidan emas, balki ularning tarkibi va sifat xususiyatlari bo‘yicha ham belgilash 
maqsadga muvofiq. Shuningdek, ustuvor tarmoqlar uchun selektiv yondashuvni 
qo‘llash, investorlarga taqdim etiladigan imtiyozlarni aniq va o‘lchanadigan 
iqtisodiy natijalarga bog‘lash hamda xalqaro miqyosda taqqoslash imkonini 

beruvchi ko‘rsatkichlarga asoslangan monitoring tizimini joriy etish tavsiya 
etiladi. 

